
1. Gaudete et exsultate (Mt 5,12), dicit lesus iis qui persecutionem patiuntiur et humiliantur eius ob

causam. Omnia requirit Dominus, et quod praebet vera est vita, beatitudo ad quam creati sumus.
Ipse nos sanctos esse vult neque exspectat ad vitam mediocrem, aquatam, dilutam nos
conformari. Re quidem vera inde a primis paginis Bibliorum adest diversimode ad sanctitatem
vocatio. Sic Dominus Abram eam proposuit: «KAmbula coram me et esto perfectus» (Gn 17,1).

2. Non datur hic de sanctitate tractatus, tot cum definitionibus distinctionibusque, hoc magni
momenti argumentum completuris, vel cum vestigationibus peragendis quae ad sanctificationis
instrumenta spectant. Nostrum humile propositum illuc tendit ut vocatio ad sanctitatem rursus
personet, eam ponentes in hodiernis rerum adiunctis, una cum eius discriminibus, provocationibus
et opportunitatibus. Quoniam unumguemque nostrum elegit Dominus «ut essemus sancti et
immaculati in conspectu eius in caritate» (Eph 1,4).

Caput primum

VOCATIO AD SANCTITATEM

Sancti nobis animum addunt nosque comitantur

3. In Epistula ad Hebraeos nonnulli testes memorantur qui nos cohortantur ut «per patientiam
curramus propositum nobis certamen» (12,1). Ibi sermo fit de Abraham, Sara, Moyse, Gedeon et
nonnullis aliis (cfr 11,1-12,3) ac potissimum invitamur ut agnoscamus nos habere «circumpositam
nobis nubem testium» (12,1), qui nos impellunt ut in via non sistamus, nos concitant ut sequamur
ambulantes ad metam.Inter illos et ipsa nostra mater, avia vel aliae propinquae personae
annumerari possunt (cfr 2 Tim 1,5). Fortasse earum vita haud semper perfecte acta est, sed inter
imperfectiones et labes procedere perrexerunt ac Domino placuerunt.

4. Sancti qui in conspectum Dei pervenerunt amoris communionisque vincula nobiscum servant.
Apocalypsis liber id testatur, cum de intercedentibus martyribus loquitur: «Vidi subtus altare
animas interfectorum propter verbum Dei et propter testimonium, quod habebant. Et clamaverunt
voce magna dicentes: “Usquequo, Domine, sanctus et verus, non iudicas?”» (6,9-10). Effari
possumus nos «circumdari, duci ac dirigi a Dei amicis. [...] Id uni ferre non debemus quod revera
soli ferre numguam possumus. Dei sanctorum turba Nos tuetur, Nos sustinet, Nos fert».[1]

5. In beatificationis canonizationisque processibus perpenduntur signa virtutum heroum in modum
exercitarum, vita per martyrium tradita atque casus in quibus palam propria vita pro aliis usque ad
mortem offertur. Haec oblatio Christi eximiam imitationem demonstrat, et fidelium admiratione est
digna[2]. Memoramus, exempli gratia, beatam Mariam Gabrielam Sagheddu, quae pro
christianorum unitate suam obtulit vitam.

Sancti proximae ianuae

6. Ne cogitemus tantum de his iam beatificatis ac canonizatis. Effundit Spiritus Sanctus
sanctitatem quoquoversus in Dei sanctum populum fidelem, quandoquidem «placuit tamen Deo
homines non singulatim, quavis mutua connexione seclusa, sanctificare et salvare, sed eos in
populum constituere, qui in veritate ipsum agnosceret ipsique sancte serviret».[3] Dominus in
salutis historia populum salvavit. Plena identitas non datur sine cuidam populo adhaesione. Itaque
nemo solus, viritim seiunctus, salvatur, sed Deus nos attrahit, implicata inter personarum
considerans vincula, quae in hominum communitate intercedunt: in popularem processum ingredi
voluit Deus, in populi processum.

7. Placet Nobis in patientis Dei populo sanctitatem cernere: in parentibus qui suos peramanter
liberos colunt, in viris et mulieribus operantibus ut victualia suae domui deferant, in aegrotis, in
senioribus religiosis quae subridere pergunt. Hac in constantia ut in dies procedatur militantis
Ecclesiae videmus sanctitatem. Sanctitas haec est saepe «proximae ianuae», illorum qui prope
nos vivunt ac Dei praesentiam referunt vel, ut alia verba adhibeamus, est «medius ordo
sanctitatis».[4]

8. Sanctitatis signis sinamus nos concitari quae Dominus nobis per humiliora membra illius populi
ostendit qui «de munere quoque prophetico Christi participat, vivum eius testimonium maxime per
vitam fidei ac caritatis diffundendo».[5] Putamus, ut suadet nobis sancta Teresia Benedicta a
Cruce, complures per illos veram effici historiam: «In obscurissima nocte summi propheti
sanctique oriuntur. Attamen vivificans torrens mysticae vitae invisibilis perstat. Procul dubio
decretorii historiae mundi eventus essentialiter ab animabus sunt affecti, quas historiae volumina
prorsus ignorant. Et quae sint animae quibus gratias agere de decretoriis eventibus nostrae
ipsorum vitae debeamus, sciemus solummodo die illa qua omnia abscondita revelabuntur».[6]

9. Sanctitas venustissimus est Ecclesiae vultus. Sed etiam extra Catholicam Ecclesiam ac in valde



diversis provinciis, Spiritus «signa concitat suae praesentiae, quae ipsos Christi discipulos
moventy».[7] Ceterum sanctus loannes Paulus Il nobis hoc innuit: «Qui Christo testimonium
reddiderunt usque ad sanguinis effusionem, commune habentur patrimonium inter catholicos,
orthodoxos, anglicanos et lutheranos».[8] In pulchra commemoratione oecumenica, quam ille
apud amphitheatrum Flavium, interveniente Magno lubilaeo anni MM, celebrare voluit, affirmavit
martyres esse «hereditatem altiore voce loquentem quam divisionis elementa».[9]

Dominus vocat

10. Haec omnia magni sunt ponderis. Attamen in memoriam revocare per hanc Adhortationem in
primis volumus ad sanctitatem vocationem, quam unicuique nostrum tendit Dominus, eam quidem
vocationem quam ad te quoque dirigit: «Sancti estote, quoniam et ego sanctus sum» (Lv 11,44: 1
Pe 1,16). Id Concilium Oecumenicum Vaticanum Il vehementer extulit: «Tot ac tantis salutaribus
mediis muniti, christifideles omnes, cuiusvis conditionis ac status, ad perfectionem sanctitatis qua
Pater ipse perfectus est, sua quisque via, a Domino vocantur».[10]

11. «Sua quisque viay, Concilium effatur. Ergo non est animo concidendum, cum sanctitatis
exempla contemplamur quae attingere videmur non posse. Exstant nempe testificationes quae
utiles sunt ad nos concitandos et permovendos, sed non quod eas imitari studeamus, quia id nos
etiam avertere potest ab una propriaque via quam nobis destinat Dominus. Tanti est
unumquemque credentem suam viam reperire et meliora ex se trahare, proprium quiddam quod
posuit in eo Dominus (cfr 1 Cor 12,7), atque non amittere vires imitando aliquid sibi non
designatum. Omnes ad testimonium reddendum vocamur, at multae sunt re testificationis
species.[11] Re quidem vera, cum eximius mysticus sanctus loannes a Cruce suum Canticum
spirituale scripsit, finitas pro omnibus regulas vitare maluit atque explicavit suos versus esse
scriptos ut unusquisque «sua rationey iisdem uteretur.[12] Quoniam vita divina aliis aliter
communicatur.[13]

12. Diversas inter species, extollere volumus “femininum ingenium” in femininis sanctitatis
rationibus etiam manifestari, necessariis ut in hunc mundum referatur Dei sanctitas. In ipsis etiam
aetatibus in quibus mulieres magis secludebandur, Spiritus Sanctus sanctas suscitavit quarum
gratia novas spirituales vires ac magni momenti reformationes in Ecclesia concitavit. Memorare
possumus sanctam Hildegardem de Bingio, sanctam Birgittam, sanctam Catharinam Senensem,
sanctam Teresiam a lesu vel sanctam Teresiam a lesu Infante. At volumus prorsus memorare tot
incognitas vel oblivione obrutas mulieres quae, sua quaeque pro facultate, familias et
communitates suorum testimoniorum vi fulserunt et mutaverunt.

13. Hoc unumquemque concitare et animum addere debet ad omnem se ipsum tradendum ut
adolescat in unum et haud iterabile propositum assequendum quod pro eo a tota aeternitate voluit
Deus: «Priusquam te formarem in utero, novi te et, antequam exires de vulva, sanctificavi te» (ler
1,5).



Pro te quoque

14. Ut sancti sint non est necesse esse episcopos, sacerdotes, religiosos religiosasve. Saepe
cogitare inducimur sanctitatem iis tantum destinari qui ab ordinariis occupationibus se subducere
possint, ut perdiu precationi vacent. Ita non est. Omnes vocamur ut sancti simus amore viventes,
dum unusquisque cotidianis in occupationibus, in loco ubi versatur, suam perhibet testificationem.
Esne consecratus vel consecrata? Sanctus esto tuam laetans agens donationem. Esne
matrimonio iunctus? Sanctus esto amans et colens maritum vel uxorem, sicut Christus Ecclesiae
fecit. Esne operarius? Sanctus esto probe periteque opus tuum pro fratribus perficiens. Esne
parens, avus vel avia? Sanctus esto parvulos patienter docens ut lesum sequantur. Tibine est
auctoritas? Sanctus esto operam dans bono communi persequendo ac tua negligens propria

lucra.[14]

15. Sine ut Baptismi tui gratia in sanctitatis itinere fructus afferat. Sine ut omnia Deo pateant atque
propter hoc Eum elige, Deum usque denuo elige. Ne animo concidas, quoniam Spiritus Sancti
virtus tibi est ut hoc fieri possit, atque sanctitas utique fructus Spiritus Sancti est tua in vita (cfr Gal
5,22-23). Cum tentaris et tua imbecillitas tibi blanditur, Crucifixum contuere ac dic ei: «<Domine,
pauperculus sum ego, sed tu miraculum patrare poteris, ut paulo meliorem me reddas». In
Ecclesia, sancta et peccatoribus constituta, omnia invenire poteris quibus indiges ut ad
sanctitatem progrediaris. Eam donis replevit Dominus per Verbum, sacramenta, sanctuaria,
communitatum vitam, suorum sanctorum testimonia, necnon multiformem pulchritudinem quae ex
Domini amore procedit, «quasi sponsam ornatam monilibus suis» (/s 61,10).

16. Haec sanctitas ad quam te vocat Dominus parvis actibus paulatim adolescit. Exempli gratia:
domina quaedam it ad mercatum obsonatura, proximam quandam convenit et loqui incipit, et
vituperationes exstant. Sed mulier haec intra se dicit: «Non, minime quemquam vituperabo». Hic
est ad sanctitatem gressus. Exinde domi eius filius quaerit ut de eius cogitationibus loquatur
atque, quamvis lassa, prope eum sedet atque patienter amabiliterque auscultat. En alia
sanctificans oblatio. Experitur porro aliquid aegritudinis, sed recordatur Virginis Mariae amorem,
rosarium capit et fide precatur. Alia haec est sanctitatis via. Proinde exit in viam, pauperem invenit
et sistit amabiliter loquens cum eo. Hic est alius gressus.

17. Interdum maiores provocationes praebet vita atque per eas ad novas conversiones nos invitat
Dominus quae sinunt ut sua gratia melius nostra in exsistentia se ostendat quod «utile est ad
participandam sanctitatem eius» (Heb 12,10). Alias solummodo agitur de perfectiore invenienda
faciendi ratione vivendi id quod iam facimus: «Sunt mentis motus qui tantummodo tendunt ad
extraordinariam perfectionem exercitiorum ordinariorum vitae christianae».[15] Cum Cardinalis
Franciscus Xaverius Nguyén Van Thuan in vinculis esset haud sivit se proterere, liberationem
opperiens. Hoc elegit: «Praesens tempus vivo, id amore replensy»; et id re conficiebatur hoc modo:
«Occasiones nanciscor quae cotidie obveniunt, ut res ordinarias extraordinaria ratione
compleam».[16]

18. Sic gratiae divinae instinctu, pluribus actibus sanctitatis imaginem illam fingimus quam voluit
Deus, at non tamquam ii qui sibi sufficiunt, sed «sicut boni dispensatores multiformis gratiae Dei»
(7 Pe 4,10). Probe docuerunt Novae Zelandiae Episcopi amare posse sine condicione amore
Domini, quia Resuscitatus suam potentem vitam cum nostris debilibus vitis communicat: «Eius
amor fines non habet ac semel datus numqguam est revocatus. Sine condicionibus fuit et fidelis
mansit. Sic amare non est facile, quia pluries perquam debiles sumus. Sed, utique ut quomodo
Christus nos amavit amare nos possimus, Christus suam ipsam vitam participat nobiscum
resuscitatam. Hoc modo nostra vita agens suam ostendit potentiam, etiam in humana
debilitate».[17]

Tua in Christo missio

19. Fieri non potest ut christianus de sua missione in terra cogitet quin ad sanctitatis iter eam
teneat, quoniam «haec est enim voluntas Dei, sanctificatio vestra» (7 Thess 4,3). Quisque sanctus
est missio; est consilium Patris ut, in historiae certo tempore, referatur et efficiatur quaedam
Evangelii facies.

20. Talis missio in Christo penitus adimpletur et ab Eo initio sumpto solummodo intellegi potest.
Demum sanctitas est in coniuctione cum Eo vitae eius mysteria vivere. Coniungi sibi vult cum
morte ac resurrectione Domini una et personali ratione, constanter mori et resuscitari cum Eo. Se
etiam complecti potest propria in exsistentia diversas terrestris lesu vitae facies producendas: eius
vitam absconditam, vitam communitariam, ultimis proximitatem, paupertatem ac ceteras suae
donationis propter amorem manifestationes. Horum mysteriorum contemplatio, ut asseverabat
sanctus Ignatius de Loyola, nos dirigit ut ea mysteria in nostris electionibus ac moribus carnem
faciamus.[18] Quoniam «totum in vita lesu signum est Eius mysterii»,[19] «tota Christi vita est
Revelatio Patris»,[20] «Tota Christi vita mysterium est Redemptionis»,[21] «Tota vita Christi
Recapitulationis est mysterium»[22], atque «Christus facit ut quidquid Ipse vita transegit, nos vita
nostra in Eo geramus et Ipse vita sua in nobis gerat».[23]

21. Patris consilium est Christus, et nos in Eo. Christus est denique qui in nobis amat, quia
«sanctitas nihil est aliud nisi caritas plane retenta».[24] Itaque «sanctitatis mensura ex statura
exstat quam attingit in nobis Christus, ex quo, Spiritus Sancti virtute, omnem nostram in eius vita
fingimus».[25] Sic quisque sanctus est nuntius quem ex lesu Christi divitiis deducit Spiritus
Sanctus eiusque populo donat.

22. Ut noscamus quale sit verbum quod per sanctum vult enuntiare Dominus, in particulis sistere
non attinet, quandoquidem ibi errores et lapsus inveniri possunt. Non omnia quae dicit sanctus
plane cum Evangelio congruunt, non omnia quae agit sunt vera ac perfecta. Contemplari oportet
in universum eius vitam, totum eius sanctificationis iter, imaginem illam quae lesu Christi aliquid
refert et exprimitur cum componitur sensus totius eius personae.[26]

23. Gravis quidem est id cunctis nobis revocatio. Oportet etiam tu totam tuam vitam uti missionem
concipias. Id age Deum in oratione auscultans ac signa agnoscens quae Ipse tibi praebet. A
Spiritu indesinenter roga quid ex te quaerat quocumque vitae tempore lesus et in quacumque re
tibi eligenda, ad intellegendum locum quem tua in missione id obtinet. Sine ut in te illud personale
mysterium fingat, quod in hodierno mundo lesum Christum reddere possit.

24. Utinam illud verbum, illum lesu nuntium agnoscere possis quem mundo tradere tuam per
vitam vult Deus. Sine ut Spiritus te mutet, te renovet, ut id fiat, et sic tua magni ponderis missio ne
pereat. Dominus tuos etiam inter errores et mala momenta eam complebit, dummodo amoris viam
ne deseras et eius supernaturali operae usque pateas quae purificat ac illuminat.

De sanctificanti opera

25. Quoniam Christus intellegi non potest sine Regno quod ille detulit, ab hoc Regno aedificando
ipsa tua missio seiungi non potest: «Quaerite autem primum regnum Dei et iustitiam eius» (Mt
6,33). Eo quod Christo aequaris eiusque desideriis, id requirit munus aedificandi, una cum Eo, hoc
amoris, iustitiae ac pro omnibus pacis Regnum. Ipse Christus tecum experiri vult, omnibus in
conatibus et detractionibus necessariis, atque etiam in laetitiis ac fecunditate, quas tibi offert.
Itaque sanctus haud fies quin corpus animamque dedas meliora tui traditurus in hoc munere
explendo.

26. Probum non est silentium diligere et convenire alterum vitare, quietem optare et actionem
recusare, precationem requirere et minus servitium aestimare. Omnia accipi possunt et inseri ut
pars propriae exsistentiae in hoc mundo, et itineri sanctificationis adduntur. Vocati sumus ad
contemplationem etiam in agendo tenendam et sancti efficimur in responsali liberalique officio
nostrae missionis.

27. Num Spiritus Sanctus ad missionem complendam nos mittere potest et eodem tempore ex
nobis quaerere ut ab ea declinemus, vel ut nos totos dedere vitemus ad interiorem pacem
servandam? Attamen interdum in tentationem incidimus ut pastoralem operam et in mundo munus
in secundum locum reiciamus, veluti si «animi evagationes» essent in sanctificationis interiorisque
pacis itinere. Obliviscimur «vitam non habere missionem, sed eam esse missionemy.[27]

28. Officium anxietate, superbia, comparendi dominandique necessitate actum, procul dubio non
perducit ad sanctitatem. Provocamur ad nos tradendos ita ut conatus evangelico sensu notentur
ac magis magisque ad Christum nos coaequent. Dehinc, exempli gratia, de catechistae, cleri
dioecesani, operis spiritualitate disseri solet. Eadem ratione in Adhortatione apostolica Evangelii
gaudium missionis spiritualitate, in Litteris encyclicis Laudato si’ spiritualitate oecologica et in
Adhortatione apostolica Amoris laetitia vitae familiaris spiritualitate ad finem pervenire voluimus.

29. Id minime vult requietis, solitudinis ac coram Deo silentii tempora respuere. E contrario.



Quandoquidem technologica instrumenta usque innovata, itinerum invitamenta, innumerae
consumptionis oblationes, interdum vacua spatia haud relinquunt in quibus Dei vox personet.
Omnia verbis, levibus voluptatibus ac rumoribus usque celerius complentur. Ibi non perstat laetitia,
sed displicentia illius qui nescit qua ratione vivit. Quidni non agnoscamus oportere ut hanc
fervidam festinationem sistamus, ut personale spatium recuperetur, nonnumquam dolens at
semper fecundum, in quo sincerus cum Deo dialogus instituitur? Aliquo temporis puncto nostram
veritatem palam conspicere debemus, sinentes ut eam invadat Dominus, et non semper id
acquiritur nisi quis «cernat se manere in margine abyssi, gravioris temptationis, in desertionis
scopulis, in cacumine solitario, ubi prorsus esse solus sibi videtur».[28] Hoc modo magna
argumenta reperimus ad nostra munera funditus experienda.

30. Eadem levamenti animi instrumenta quae hodiernam vitam pervadunt nos etiam inducunt ut
otium absolute consideremus, in quo infinite subsidia illa adhibeamus quae fluxa oblectamenta
voluptatesque ministrant.[29] Sequitur ut propria missio afficiatur, officium debilitetur, studiosus
propensusque famulatus angustetur. Hoc spiritualem experientiam vitiat. Num sanus esse potest
spiritualis fervor qui cum desidia coniungitur in evangelizandi aliisque inserviendi opera?

31. Nobis opus est sanctitatis spiritu qui tum solitudinem tum famulatum imbuat, tum interiorem
partem tum evangelizandi munus, ita ut singula momenta signa sint donati amoris sub Domini

oculis. Hac ratione omnia momenta gradus erunt nostrae sanctificationis viae.

Viviores, humaniores

32. Ne timeas sanctitatem. Vires, vitam laetitiamque non auferet. Omnino e contrario, quia is eris
quem cogitavit Pater, cum te creavit et tibi ipsi eris fidelis. Ab Eo pendentes a servitutibus
liberamur ac nostram dignitatem agnoscimus. Haec referuntur in sancta losephina Bakhita quae
«serva facta est et in hac condicione venundata puella septem annos nata, multa a diris dominis
passa est. Attamen altam veritatem percepit Deum esse, non hominem, verum cuiusque hominis,
cuiusque humanae vitae dominum. Haec experientia facta est fons magnae sapientiae huic
Africae humili filiae».[30]

33. Quisque christianus, quatenus sanctificatur, mundo fit fecundior. Episcopi Africae Occidentalis
hoc nos docuerunt: «In novae evangelizationis spiritu evangelizari et evangelizare vocamur per
omnium baptizatorum provectionem, ut vestra officia assumatis tamquam sal terrae et lux mundi,
ubicumque sitis».[31]

34. Ne timeas altiora petere, amari nempe et liberari a Deo. Ne timeas a Spiritu Sancto regi. Non
minus humanum te reddit sanctitas, quia tua debilitas gratiae robori obviam it. Demum, ut
asseverabat Leo Bloy, in vita «una datur aegritudo, [...] sanctos non esse».[32]

Caput secundum

DUO EXILES SANCTITATIS INIMICI

35. Hoc in rerum adspectu, mentem dirigere volumus in duas sanctitatis falsas species, quae
efficere possunt ut de itinere deerremus: gnosticismum et pelagianam doctrinam. Duae sunt
haereses, quae primis christianis saeculis exortae sunt, sed hodie minanter invalescere pergunt.
Hodie quoque complurium christianorum corda, fortasse inscienter, fallacibus his illecebris
alliciuntur. In iis immanentismus anthropocentricus exprimitur catholica veritate indutus.[33] Duas
has species securitatis doctrinae vel disciplinae inspiciamus quae inducunt «elitarismum
Narcissianum imperiosum, ubi pro evangelizatione perpenduntur et in ordinem rediguntur ceteri,
atque pro gratia facile adeunda vires in inquirendum insumuntur. In utroque casu, neque lesus
Christus neque alii vere respiciuntur».[34]

Gnosticismus hodiernus

36. Gnosticismus sibi vult «fidem subiectivismo conclusam, ubi certa quaedam experientia
respicitur vel argumentationum series et cognitiones quae roborare illuminareque putantur, sed
tandem subiectum suae ipsius rationis vel affectionum immanentia saepitur».[35]

Mens sine Deo ac sine carne

37. Gratias Deo, historiae Ecclesiae decursu perliquido exstitit personarum perfectionem metiri
earum caritatis gradum, haud elementorum et cognitionum quantitatem quae coacervari possunt.
“Gnostici” hoc confundunt et alios iudicant secundum facultatem intellegendi certarum doctrinarum
altitudinem. Mentem cogitant sine incarnatione, quae patientem Christi in aliis carnem tangere non
valet, encyclopaedia abstractionum coartatam. Tandem mysterio carne destituto, malunt «Deum
sine Christo, Christum sine Ecclesia, Ecclesiam sine populo».[36]

38. In summa, agitur de vana levitate: multo motu in summa mentis parte, qui tamen non movet
neque cogitationis altitudinem commovet. Attamen quosdam fallaci fascinatione allicit, quia
gnostica aequabilitas est formalis et aseptica esse vult, atque speciem exhibere potest cuiusdam
congruentiae vel ordinis qui omnia complectitur.

39. Sed animum intendamus. Haud mentem ad rationalistas, Ecclesiae inimicos, convertimus. Id
intra Ecclesiam accidere potest, cum inter laicos paroeciarum, tum inter eos qui philosophiam vel
theologiam docent in educationis institutis. Quandoquidem proprium est quoque gnosticorum
credere suas per explanationes se facere posse ut tota fides totumque Evangelium plane
intellegatur. Proprias disciplinas putant absolutas et aliis imperant ut suis argumentationibus
concedant. Aliud est sanus humilisque rationis usus ad theologicam moralemque Evangelii
doctrinam ponderandam; aliud est lesu doctrinam ad frigidam rigidamque logicam redigere velle

quae omnia dominari studet.[37]

Doctrina sine mysterio

40. Gnosticismus pessima est ideologia, quoniam, dum immerito cognitionem vel certam
experientiam extollit, arbitratur propriam rerum considerationem esse perfectionem. Hac ratione,
fortasse inconsulto, haec ideologia se ipsam alit et magis caeca fit. Interdum praecipue fallax fit
cum speciem induit spiritualitatis corpore abstractam. Etenim gnosticismus «sua ipsius natura
mysterium mansuefacere vult»,[38] tum Dei eiusque gratiae mysterium, tum vitae aliorum
mysterium.

41. Cum quis cunctis interrogationibus respondet, demonstrat viam se calcare non bonam et fieri
potest ut falsus sit propheta, rationem proprio commodo adhibeat, propriis figmentis psychologicis
ac mentis inservientem. Deus nos infinite superat, usque praevenit et non decernimus nos in qua
historiae vice eum inveniamus, eo quod ex nobis non pendet statuere quando, ubi, quomodo eum
conveniamus. Qui vult ut omnia sint manifesta et secura Dei transcendentiae dominari praesumit.

42. Ne praesumi quidem potest definire ubi Deus non inveniatur, quia Ipse arcano in omnium
personarum vita adest, in vita cuiusque sicut Ipse vult, atque nostris putatis certitudinibus hoc
negare non possumus. Etiam si alicuius exsistentia sit calamitosa, etiam si vitiis ac ligaminibus sit
obnoxius, Deus eius in vita adest. Si nos sinimus Spiritu magis quam nostris argumentationibus
duci, in omni hominum vita Dominum quaerere possumum ac debemus. |d ad mysterium attinet
quod gnosticae mentes denique respuunt, quandoquidem illud moderari non possunt.

Rationis fines

43. Perexigue veritatem nos comprehendimus quam a Domino recipimus. At magis difficulter eam
exprimere valemus. Quapropter praesumere non possumus rationem qua eam intellegimus nobis
permittere ut aliorum vitam arte moderemur. Memorare volumus in Ecclesia legitime una adesse
diversas rationes interpretandi multas doctrinae et vitae christianae facies quae, earum in
varietate, «iuvant melius explicare locupletissimum Verbi thesaurum». Vero, «iis qui somniant
monolithicam doctrinam ab omnibus sine varietatibus defensam, id imperfecta dissipatio videri
potest».[39] Reapse nonnullae gnosticae disciplinae simplicitatem adeo concretam Evangelii
spreverunt et Deum trinitarium et incarnatum pro superiore Unitate substituere sunt conati, in qua
dives nostrae historiae multiplicitas excidebat.

44. Re quidem vera, doctrina, vel potius nostra ipsius comprehensio et expressio, «non est
seclusum quiddam, viribus carens quae interrogationes, dubia, percontationes gignere valent»,
atque «nostri populi interrogationes, eius angustiae, eius pugnae, eius somnia, eius contentiones,
eius curae, vim explanatoriam habent quam ignorare non possumus, si serio animo incarnationis
principium recipere volumus. Eius percontationes ad nos percontandos iuvant, eius

interrogationes nos interrogant».[40]

45. Saepenumero periculosa fit confusio: credimus, quoniam aliquid scimus vel quadam certa
logica id explicare possumus, iam nos esse sanctos, perfectos, meliores “indocta multitudine”. lllos
omnes, qui in Ecclesia altius institui possunt, sanctus loannes Paulus |l de temptatione monebat
ne admittant ut «quadamtenus se reliquis fidelibus superiores esse sentiant».[41] Reapse tamen
id quod scire credimus rationem usque constituere debet melius Dei amori respondendi, quia «ad
vivendum discitur: theologia et sanctitas binomium sunt inseparabile».[42]

46. Cum sanctus Franciscus Assiensis cernebat nonnulos suos discipulos doctrinam docere,
vitare voluit gnosticismi temptationem. Ideo sancto Antonio Patavino scripsit: «Placet mihi quod
sacram theologiam legas fratribus, dummodo inter huius studium orationis et devotionis spiritum
non exstinguas».[43] Noverat ipse temptationem experientiam christianam convertendi in mentis
figmentorum coacervationem quae tandem nos ab Evangelii viriditate abducerent. Sanctus
Bonaventura, altera ex parte, autumabat veram christianam sapientiam a misericordia in
proximum seiungi non posse: «Maior sapientia, quae possit esse, est, quod dispensator fructuose
expendat quae habet dispensare, et tradita sunt ei ad dispensandum. [...] Ideo sicut misericordia
amica est sapientiae, sic avaritia est inimica».[44] «Quaedam est actio quae iuncta contemplationi
non eam impedit, sed faciliorem facit, ut sunt opera misericordiae et pietatis».[45]

Pelagii hodierna doctrina

47. Gnosticismus aliam veterem haeresim induxit, quae etiam hodie adest. Progrediente tempore,
multi agnoscere coeperunt haud cognitionem nos facere meliores vel sanctos, sed vitam quam
ducimus. Quaestio est hoc subtiliter ita degeneravisse ut idem error gnosticorum plane sit
conversus, sed non exstinctus.

48. Etenim facultatem quam gnostici intellectui tribuebant, nonnulli adscribere coeperunt voluntati
humanae, personali conatui. Sic pelagiani ac semipelagiani exstiterunt. lam non intellectus
mysterii ac gratiae obtinebat locum, sed voluntas. In oblivionem veniebat cuncta esse «non
volentis neque currentis, sed miserentis Dei» (Rom 9,16) et quod «lIpse prior dilexit nos» (7 lo
4,19).

Voluntas sine humilitate

49. Qui huius mentis pelagianae vel semipelagianae sunt, quamvis de Dei gratia mollitis
sermonibus loquantur, «tandem propriis viribus solummodo nituntur atque superiores aliis se
putant, cum certas normas servent vel cuidam vivendi catholicae rationi firmiter sint fideles».[46]
Cum eorum nonnulli ad debiles convertuntur, dicentes eis Dei gratia omnia esse possibilia,
cogitationem demum inferre solent omnia per humanam voluntatem effici posse, perinde ac si
aliquid puri, perfecti, omnipotentis ipsa esset, cui gratia additur. lllud ignorare praetendunt: «Non

omnes omnia possunt»[47] et in hac vita humanae fragilitates non funditus ac definite gratia
sanantur.[48] Quovis casu, ut docet sanctus Augustinus, Deus te «xadmonet et facere quod possis
et petere quod non possis»;[49] vel humiliter Domino dicere: «Da quod iubes et iube quod

vis».[50]

50. Postremo eo quod sincere, patienter precanterque nostros fines non agnoscimus, id impedit
quominus melius in nobis agat gratia, quoniam non dat locum bonum possibile gignendi quod in
sincero realique incrementi itinere perficitur.[51] Gratia quippe quae nostram naturam prae se
ferat, non extemplo nos superiores homines reddit. Si id quaerimus, nimis nobismet ipsis fidimus.
Hoc in casu, propter orthodoxiam, nostri mores ad id respondere non possunt quod de gratiae
necessitate autumamus, atque re demum parum ei confidimus. Etenim si nostram certam
finitamque condicionem non agnoscimus, ne videre quidem possumus reales possibilesque
gressus quos singulis momentis ex nobis quaerit Dominus, postquam suo dono idoneos nos
reddidit et allexit. Gratia historice agit et, plerumque, nos recipit atque gradatim

transformat.[52] Itaque si hanc historicam ac progredientem rationem reicimus, re eam negare et
intercludere possumus, etiamsi nostris verbis eam extollimus.

51. Cum Deus ad Abram se convertit ei dicit: «Ego Deus omnipotens, ambula coram me et esto
perfectus» (Gn 17,1). Ut perfecti simus, ut Ei placet, necesse habemus coram Eo humiliter nos
vivere, eius gloria involuti; oportet cum Eo coniuncti ambulemus, Eius amorem constantem nostra
in vita agnoscentes. Necesse est huius praesentiae metum deserere, quae bonum nobis tantum
afferre potest. Est Pater qui nobis dedit vitam nosque tantopere amat. Si tandem eum accipimus
atque sine Eo nostram exsistentiam cogitare desistimus, solitudinis aegritudo dissipatur (cfr Ps
139,7). Et si inter nos et Deum intervalla non ponimus Eiusque in praesentia vivimus, sinere Ei
possumus, ut cor nostrum introspiciat, inspecturus an rectam viam teneat (cfr Ps 139,23-24). Sic
amabilem perfectamque Domini voluntatem cognoscimus (cfr Rom 12,1-2) et sinimus ut Ipse
tamquam figulus nos fingat (cfr /s 29,16). Pluries diximus Deum in nobis habitare, sed melius est
effari nos in Eo habitare, Eum sinere nos sua in luce suoque in amore vivere. I[pse nostrum est
templum: «Unum petii a Domino, hoc requiram: ut inhabitem in domo Domini omnibus diebus vitae
meae» (Ps 27,4). «Melior est dies una in atriis tuis super milia» (Ps 84,11) in domo mea. In Eo
sanctificamur.

Ecclesiae doctrina saepe oblivioni data

52. Pluries Ecclesia docuit nostris operibus nostrisve conatibus non iustificari nos, sed gratia
Domini qui primus agit. Ecclesiae Patres, etiam ante sanctum Augustinum, plane hanc primariam
persuasionem manifestarunt. Sanctus loannes Chrysostomus affirmabat fontem ipsum omnium
donorum in nos derivare Deum «antequam in pugnam ingrediamur».[53] Sanctus Basilius Magnus
confirmabat fidelem Deo solummodo gloriari, quoniam «agnoscit se vera iustitia carere et per
fidem in Christum tantum iustificari».[54]



14
53. Concilium Arausicanum |l firma auctoritate docuit nullum hominem gratiae divinae donum
exigere, mereri vel emere posse atque quod cum ea cooperari potest in antecessum eiusdem
gratiae esse donum: «Ut etiam purgari velimus, per Sancti Spiritus infusionem et operationem in
nos fieri confitetur».[55] Posterius Concilium Tridentinum, etiam cum momentum extulit nostrae
cooperationis ad spirituale incrementum obtinendum, doctrinam illam dogmaticam confirmavit:
«Gratis autem iustificari ideo dicamur, quia nihil eorum, quae iustificationem praecedunt, sive
fides, sive opera, ipsam iustificationis gratiam promeretur; “si enim gratia est, iam non ex operibus;
alioquin (ut idem Apostolus inquit) gratia iam non est gratia” (Rom 11,6)».[56]

54. Etiam Catechismus Catholicae Ecclesiae nobis illud memorat: donum gratiae «facultates
superat intelligentiae et vires voluntatis humanae»[57] atque «coram Deo, in sensu scricti iuris,
meritum ex parte hominis non habetur. Inter Eum et nos inaequalitas mensura caret».[58] Eius
amicitia nos infinite supergreditur, comparari nostris operibus a nobis non potest et eius amoris
operantis donum solummodo esse potest. Hoc non invitat ut laeto gratoque animo hoc donum
teneamus, quod numquam meremur, eo quod cum «iam aliquis habet gratiam, non potest gratia
iam habita sub merito cadere».[59] Sancti suis actibus confidere vitant: «Huius vitae vesperi
coram te manibus vacuis ero, quia ex te, Domine, non quaero ut mea opera numeres. Omnis
nostra iustitia tuis oculis est imperfecta».[60]

55. Haec est una ex magnis persuasionibus, quas Ecclesia decretorie adepta est, et quae tam
lucide in Dei Verbo exprimitur ut omnes disputationes praetergrediatur. Sic ut supremum amoris
mandatum, haec veritas nostram vivendi rationem afficere debet, quia ex intimo Evangelio haurit
et non modo ad eam recipiendam mente nos vocat, sed ad eam in contagiosam laetitiam
commutandam. Sed grato animo gratuitum munus amicitiae cum Domino celebrare non
possumus, si nostram quoque terrestrem exsistentiam necnon nostras naturae facultates esse
donum non agnoscimus. Necesse habemus «laetanter agnoscere nostram realitatem doni esse
fructum, et nostram quoque libertatem ut gratiam suscipere. Hoc hodie difficile est, in mundo qui
putat per se ipsum aliquid possidere, propriae singularitatis libertatisve fructum».[61]

56. Solummodo a Dei dono, libere suscepto humiliterque accepto, initium sumentes, cooperari
nostris conatibus possumus, ut magis magisque nos transformari sinamus.[62] Primum est ad
Deum pertinere. De nobis Ei tradendis agitur, qui nos antecedit, de nostris facultatibus Ei dandis,
nostro studio, nostra adversum malum pugna et nostra ingenii vi, ut eius gratuitum donum
adolescat et in nobis augeatur: «Obsecro itaquevos, fratres, per misericordiam Dei, ut exhibeatis
corpora vestra hostiam viventem, sanctam, Deo placentem» (Rom 12,1). Ceterum semper
Ecclesia docuit per solam caritatem in gratiae vita fieri posse incrementum, quandoquidem si
«caritatem autem non habuero, nihil sum» (7 Cor 13,2).

Novi pelagiani

57. Sunt adhuc christiani qui aliam semitam calcare student: scilicet iustificationis per proprias

vires, adorationis humanae voluntatis ac propriae facultatis quae in sui ipsius pervenit
oblectationem egocentricam et selectivam, vero amore carentem. In multis habitibus manifestatur
qui inter se specie dissident: ultra modum lex extollitur, res sociales ac politicae adeptae
exhibentur, liturgiae, doctrinae et Ecclesiae decoris cura ostenditur, negotia re tractata iactantur,
sui ipsius auxilium actum et in se recidens effectus attrahitur. In hoc nunnulli christiani suas vires
tempusque insumunt, potius quam a Spiritu in amoris via perduci sinant, potius quam studeant
pulchritudini et Evangelii laetitiae communicandae et perditis requirendis in immensis
multitudinibus Christum sitientibus.[63]

58. Saepenumero, contra Spiritus impulsum, Ecclesiae vita in musei monumentum vel paucorum
possessionem commutatur. Id accidit cum quidam christiani manipuli nimium ponunt pondus certis
in normis, moribus vel rationibus observandis. Hoc modo saepe extenuatur et coartatur
Evangelium, ab eo alliciente eius simplicitate ac sale detractis. Agitur fortasse de exili pelagianae
doctrinae specie, quoniam gratiae vitam in quasdam humanas structuras subigere videtur. Id
manipulos, motus et communitates respicit, idque explicat cur saepenumero ex Spiritus flagranter
incohata vita in rigorem ... vel corruptelam recidant.

59. Inscientes, eo quod omnia ex humano conatu pendere putamus, qui per normas
ecclesialesque structuras dirigitur, Evangelium implicamus et forma quadam arte detinemur, quae
parum dat loci agenti gratiae. Sanctus Thomas Aquinas nos monebat addita Evangelio ab
Ecclesia praecepta modice esse exigenda «ne conversatio fidelium onerosa reddatury,[64]
guoniam sic nostra religio in servitutem mutatur.

Legis compendium

60. Ad hoc vitandum, bonum est saepe memorare virtutes habere ordinem, qui ad praecipua
quaerenda nos invitat. Primum locum occupant virtutes theologales, quae obiectum ac rationem
habent Deum. Et mediam partem tenet caritas. Sanctus Paulus quod vere momentum habet dicit:
est «fides, quae per caritatem operatur» (Gal 5,6). Vocamur ad caritatem diligenter curandam:
«Qui enim diligit proximum, legem implevit [...] plenitudo ergo legis est dilectio» (Rom 13,8-

10). «Omnis enim lex in uno sermone impletur, in hoc: Diliges proximum tuum sicut teipsum» (Gal
5,14).

61. Aliis verbis: in densa mandatorum ac praescriptionum silva, lesus aditum aperit, qui duas
facies discernere sinit, scilicet Patris ac fratris. Non duas formulas vel duo praecepta ulterius nobis
tradit. Duos nobis tradit vultus, vel potius unum, scilicet Dei qui in multos refertur. Quoniam in
unoquoque fratre, potissimum in magis parvulo, debili, intuto et indigenti, ipsa Dei imago adest.
Etenim ex huius humanitatis, vulneri obnoxiae, reiectis, temporis sub fine, suum opus artis finget
Dominus. Quia «quid superest, quid in vita valet, quae divitiae non evanescunt? Procul dubio
duae: Dominus ac proximus. Hae duae divitiae non evanescunt».[65]

62. Ecclesiam liberet Dominus a novis gnosticismi et pelagianae doctrinae formis quae eam
implicant eamque in itinere eius ad sanctitatem sistunt! Hae deviationes multifarie exprimuntur,
secundum cuiusque indolem et peculiaritates. Quapropter unumquemque cohortamur ut se
interroget et coram Deo dignoscat quomodo eius in vita patefiant.

Caput tertium

SUB LUCE MAGISTRI

63. De eo quod sit sanctitas plurimae doctrinae haberi possunt, abundantes explicationes et
distinctiones. Huiusmodi consideratio utilis esse posset, sed nihil magis collustrat quam ad lesu
verba redire eiusque modum transmittendi veritatem recipere. Omni simplicitate lesus explanavit
quid sibi vult sanctos fieri idque fecit cum nobis Beatitudines reliquit (cfr Mt 5,3-12; Lc 6,20-23).
Ipsae sunt veluti testimonium identitatis christiani. Itaque, si quis nostrum se interrogat: “Quomo